
KONTROL MOZIOA
Harri Berri-Oleta ikastetxearen ondoko partzelaren utzikeria dela eta

Izar  Hernando  Ibero EH  BILDU  udal  taldeko  zinegotziak,  Udalbatzaren  Organo
Araudiko  98.  artikulua  oinarri,  mozio  hau  aurkezten  du,  Udalbatzan  azter  dadin.
Mozioa  2024ko otsailaren  12ko  Gune  Publikoaren  Batzordean  aztertutako
interpelazioaren ondorioa da.

JUSTIFIKAZIOA

 Altzako Harri  Berri-Oletako zuzendaritza  eta  gurasoen aldetik  behin  baino
gehiagotan  helarazitako gaia  dakargu,  eskolaren  inguruan egin  daitekeen  aldaketa
pare  batek  ikastetxearen  egoera  eta  segurtasuna  nabarmen  hobetuko  lukeela
azpimarratzen baitute. Harri Berri-Oleta ikastetxeak bi eraikin ditu, eta tartean den
eremua berritua dago, kiroldegi berria tartean. Kiroldegi berriaren eta plazaren obren
ostean, baita ikastetxea Arriberri  Etxetaldearekin lotzen duen bidea egokitu ostean
ere,  eskolaren  ingurua  toki  atseginagoa  da.  Ordea,  ikastetxearen  eraikin  txikiko
sarrerak haurrentzako segurua izan gabe jarraitzen du: espaloi estua, eta errepiderako
sarbidea,  eskolako  sarreraren  parean.  Gainera,  kiroldegiaren  eta  eskola  txikiaren
artean (haurrak hara eta hola ibiltzen diren tokian), partzela abandonatua, ondo itxita
ez dagoena eta gune arriskutsu bilakatu dena (eskailerak hautsita,  hesitura erorita,
landareak...).  Gaia  lantzerakoan,  Udal  Gobernuak  konpromisoa  hartu  zuen  aipatu
partzela modu seguruan ixteko, arrisku egoerak saihestuz.

Ostera, arrisku-gune handiena ikastetxearen sarrera bera da:  sarrerak espaloi
estu batera ematen du, eta sarreraren parean zebrabidea dago; horrela, errepiderako
sarbidea  esku-eskura  dute  haurrek.  Epe  motzean  gune  horretan  autoen  abiadura
moteltzeko  irtenbideak  pentsatzea  ondo  legoke.  Baina  ondorengo  esku-hartzeak
nabarmen  hobetuko  lituzke  ikastetxeko  bizitza,  haurren  segurtasuna  eta  auzo-
gunearen  kalitatea:  kiroldegiaren  eta  eskolaren  arteko  partzela  egokitzea.  Are,
kiroldegi berriaren eta ingurua egokitzearen proiektuaren barruan sartzen zen hau ere,
hasieran. Ordea, proiektuak aurrera egin ahala, proiektua “partzelatu” eta alde batera
gelditu  da  zati  horren  egokitzapena.  Eginiko  katen  arabera,  inguruko  gainerako
lurretan bezala, aipagai dugun partzelan amiantoa dago, eta hori oztopo izan omen
zen proiektuarekin aurrera egiteko. Ordea, amiantoa egonda ere egin dira bestelako
obra eta egokitzapenak (kiroldegi berriarena, kasu), eta hau ere egin ahalko litzateke,

beharrezko baimenak, prebentzio neurriak eta inbertsioak aplikatuta. Eraldaketa hori
eginda, eskolari sarrera berria eman ahalko litzaioke bertatik, parean den plazarekin
lotuz  ikastetxea,  sarbide  seguruagoa,  lasaiagoa eta  atseginagoa sortuz  haurrentzat.
Horrela, haurrentzat atsegina litzatekeen gunea sortuko genuke plazaren bueltan, eta
aipatu  partzela  ixterakoan  moztu  diren  joan-etorri  naturalak  berreskuratu  ahalko
lirateke (esaterako, kultur etxearen eta Casares pasealekuaren artean). 

Alabaina, badakigu proiektu hau Udal Gobernuaren mahai gainean egon dela,
baina  obrekin  aurrera  egiteko  Jaurlaritzaren  baimena  behar  duela,  eta  horregatik
geldirik dela proiektua.

Hori  horrela,  honako hau da  behean  sinatzen  duen zinegotziak  aurkeztutako
KONTROL MOZIOA: 

 Udalbatzak  hertsatuki  eskatzen  dio  Udal  Gobernuari  Harri  Berri-Oleta
ikastetxeari itsatsita dagoen partzela egokitzeko proiektua aurrera eramateko,
eskolari sarbidea bertatik eman ahal izateko, ikastetxearen ingurua seguruago
eta atseginago bilakatuz.

 Udalbatzak hertsatuki eskatzen dio Udal Gobernuari partzela egokitzeko obrak
hasteko beharrezkoak diren baimenak lor ditzan,  Jaurlaritzari behar bestetan
eskaria luzatuz.

Donostian, 2024ko otsailaren 15ean

Izar Hernando Ibero
EH BILDU udal taldeko zinegotzia

